
UNTUK SIARAN SEGERA 

  
  

PERTANIAN PINTAR MENGUKUHKAN KETERJAMINAN MAKANAN DAN 
MENINGKATKAN DAYA SAING SEKTOR PERTANIAN 

 
20 September 2023, Petaling Jaya - Perbadanan Produktiviti Malaysia (MPC) melalui Nexus 
Produktiviti Agro-Makanan (AFPN) menyambut baik pembentangan Kajian Separuh Penggal 
(KSP) Rancangan Malaysia Kedua Belas (RMK12) oleh YAB Perdana Menteri yang memberi 
tumpuan untuk terus mengukuhkan keterjaminan makanan dan meningkatkan daya saing 
sektor agrikomoditi dengan mempercepatkan penerimagunaan teknologi dan pendigitalan.  
 
Timbalan Ketua Pengarah MPC, Zahid Ismail berkata bahawa Teknologi merupakan salah 
satu penggerak kepada peningkatan produktiviti selain daripada Bakat dan Peraturan. 
Dengan penerapan teknologi dan pendigitalan, hasil agro-makanan dapat dikeluarkan dengan 
lebih produktif, sementara daya saing sektor pertanian diperkukuhkan tambahnya lagi. 
 
Pelaksanaan program menggalakkan pertanian kontrak melalui pelaksanaan kaedah 
pertanian kluster oleh AFPN adalah seiring dengan saranan untuk memastikan petani 
menerapkan kaedah pertanian pintar dan meningkatkan kecekapan dalam pengurusan 
pengeluaran makanan, ujar Datuk Ar Ezumi Harzani Ismail, Ketua Nexus AFPN. Secara tidak 
langsung, program ini berupaya menyumbang kepada pertumbuhan produktiviti negara yang 
disasarkan iaitu 3.8% setahun menjelang 2025. 
 
Berdasarkan Akaun Pembekalan dan Penggunaan Komoditi Pertanian Terpilih, 2018-2022 
yang dikeluarkan oleh Jabatan Perangkaan Malaysia, Kadar Sara Diri bagi tanaman cili 
adalah 29.7 peratus dan Kadar Kebergantungan Import bagi tanaman yang sama adalah 74 
peratus. Usaha berterusan dalam meningkatkan produktiviti petani dalam program ini akan 
terus dipergiatkan melalui penggunaan teknologi, tambah beliau lagi.  
 
Kerjasama di antara pihak pengawalselia dan pemain subsektor agro-makanan amatlah 
penting dalam memastikan saranan kerajaan untuk menggalakkan pertanian pintar tercapai. 
Datuk Ar Ezumi Harzani menyeru agar peraturan-peraturan sedia ada perlulah disemak 
semula bagi membolehkan transformasi dalam subsektor agro-makanan contohnya ladang-
ladang ternakan terbuka kepada ladang tertutup dapat dilaksanakan dengan lancar. Untuk 
memacu pencapaian aspirasi negara ke arah pertanian moden, peraturan-peraturan berkaitan 
dengan aktiviti pertanian hendaklah dilaksanakan sebagai ‘enabler’ yang membolehkan 
proses pemodenan aktiviti pertanian dilaksanakan dan bukannya sebagai penghalang kepada 
pemodenan aktiviti pertanian. 
 
Tamat. 

Mengenai Perbadanan Produktiviti Malaysia (MPC) 
Perbadanan Produktiviti Malaysia (MPC) adalah badan berkanun di bawah Kementerian Pelaburan, Perdagangan 
dan Industri (MITI). MPC memacu produktiviti negara secara holistik di peringkat nasional, sektoral dan enterpris 
dengan berpandukan lima teras utama iaitu menghasilkan bakat masa hadapan, memacu pendigitalan dan inovasi, 
memastikan akauntabiliti industri terhadap produktiviti, membentuk ekosistem yang teguh dan memupuk minda 
produktif. MPC berkolaborasi secara strategik dengan sektor swasta dan awam dengan menjadikan produktiviti 
sebagai agenda utama bagi melonjakkan pertumbuhan produktiviti dan daya saing negara ke arah kesejahteraan 
dan kemakmuran bersama.   
 


